Министерство за животна средина и просторно планирање

Предлог на Закон за Планински патеки 

Скопје, Септември 2013 година
ВОВЕД

I. ОЦЕНА HA СОСТОЈБИТЕ BO ОБЛАСТА ШТО ТРЕБА СЕ УРЕДИ CO ЗАКОНОТ И ПРИЧИНИ ЗА ДОНЕСУВАЊЕ HA ЗАКОНОТ

Основните цели  на политиката за животната средина на  ЕУ се  да го зачуваат, да го заштитат и да го подобрат квалитетот на животната средина, да го заштитат здравјето на луѓето и рационално да се искористат природните богатства. Таа политика се заснова на начелото на претпазливост и на начелата дека треба да се преземе превентивна акција, за таа цел и се пристапи на потребата за донесување на посебен закон со кој целосно ќе се регилира оваа област.
 Во Република Македонија е проценето дека постојат околу 2000 км на планински патеки, кои директно или индиректно се користат за планинарски спортови.  Состојбата со планинските патеки е таква да само делумно обележани и тоа во најголем случај со знаци-патокази, а мал дел со знаци кои ја означуваат безбедноста на патеката. Ова означување најчесто е направено на волонтерска основа од страна на планинарските друштва кои ја користат патеката. Ваквата ситуација доведува до случаи на промашување на патеката, загубување на планинарите и корисниците на патеката, а понекогаш доведува и до ситуации каде се загрозува нивниот живот. 

Состојбата со планинските патеки е многу подобра на оние патеки кои се простираат низ подрачјата на националните паркови или на парковите шуми. Ова укажува на фактот дека кога е определен субјектот кој треба да се грижи со планинските патеки,  се зголемува одговорноста за состојбата на планинските патеки, но истовремено и се подобрува нивната сигурност.

Во Република Македонија не постои пропис со кој се уредува постапувањето и управувањето со планинските патеки. Нивното уредување се одвиваше на волонтерска основа, а согласно прописите кои се блиски на материјата, како што се прописите од областа на заштита на природата и управувањето со шумите. Воедно, одредени  општини имаат донесено свои одлуки кои го уредуваат начинот на користење на планинските патеки. 
Дополнително, обележувањето на патеките се вршеше врз основа на меѓународно прифатените знаци кои се уште не се официјално прифатени во Република Македонија. 

Поради сите погоре наведени причини Министерството за животна средина и просторно планирање во соработка со Министерството за економија, Агенцијата за промоција  и поддршка на туризмот во Република Македонија и Федерацијата  на планинарски спортови на Македонија пристапија кон изработка на Законот за планински патеки. 
Предложениот закон за Планински патеки е во насока на регулирање на планинарските патеки и нивно обележување и одржување, како и категоризација на планинските патеки.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предложените законски решенија, го регулираат одредувањето на планинските патеки, начинот на нивното користење и одржување, одредување на нивната претходна траса, нивно означување со маркици и табли за усмерување – патокази, поставување соодветна заштитна опрема на опасни места, со цел нивно безбедно користење. Воедно, со Предлог законот за планински патеки ќе се уреди начинот на водење и воспоставување на националната и локалната мрежа на планински патеки  и обврската на нивното одржување. 
Основната цел на Предлог законот е да се сосдадат услови за развој и унапредување на планинскиот и рекреативниот туризам во Македонија, преку обезбедување на безбедни услови за користење на планинските патеки. Воедно, со законот ќе се постигне и поголема заштита на природата и спречување на негативнисте последици врз биодиверзитетот преку воспоставување на правила за користење на планинските патеки. 

Законот се заснова на следните начела и тоа :

· Законитост

· Начело на одржлив развој заради задоволување на потребите за заштита на природата;
· Начело на висок степен за заштита; 
· Одговорност на корисникот, и
· Транспарентност. 
Со донесувањето на законот директно ќе придонесе кон остварување на целите за обезбедување на одржливо користење на природно богатство во интерес на сегашниот и идниот развој, без значително оштетување на деловите на природата и со што помали нарушувања на природната рамнотежа, како и спречување на негативни активности на физички лица и нарушувања во природата како последица на користење на природното богаство. 
III 
ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од предлогот на Законот ќе имплицираат финансиски последици врз Буџетот на Република Македонија во поглед на обезбедување на средства за поставување на потребната сигнализација на планинските патеки, како и на нивно уредување. 
Финансиксите средства делумно ќе бидат обезбедени и преку буџетите на ЕЛС, како и од домаќините на планинските патеки. 
IV 
ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, 

За спроведувањето на Законот потребно е обезбедување на средства за поставување на соодветна сигнализација на планинските патеки кои нема да бидат дадени на користење на определен домаќин. 

Предложениое закон наметнува обврски за субјектите кои ќе бидат домаќини на патеките. Воедно предизвикува трошоци за Федерацијата  на планинарски спортови на Македонија, која ќе има носечка улога во спроведувањето на законот во делот на одржувањето на мрежите на планинските патеки..

Средствата потребни за спроведување на овој закон кои треба да бидат одобрени од Буџетот на Република Македонија ќе бидат проценети во заедничка соработка со Федерацијата  на планинарски спортови на Македонија и Агенцијата за промоција  и поддршка на туризмот во Република Македонија . 
V. ПРЕГЛЕД НА РЕГУЛАТИВИ ОД ДРУГИ ПРАВНИ СИСТЕМИ И УСОГЛАСЕНОСТ НА ПРЕДЛОГОТ НА ЗАКОНОТ СО ПРАВОТО НА ЕВРОПСКАТА УНИЈА

Нема 
VI. ПРЕГЛЕД НА ЗАКОНИ ШТО ТРЕБА ДА СЕ ИЗМЕНАТ СО ДОНЕСУВАЊЕ НА ЗАКОНОТ И ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

· Правилник за критериумите за определување на планинските патеки 
· Уредба за националната мрежа на планинските патеки и локалната мрежа на планински патеки 
· Правилник за формата и содржината, како и начинот на  водење на  регистар на планинските патеки

· Правилник за условите, начинот и постапката за избор на домаќин, како и висината и начинот на пресметување и плаќање на надоместокот за одржување на планинските патеки 
· Правилник за  условите и стандардите за уредување и одржување на планинските патеки 

· Правилник за условите и стандардите за уредување и одржување на планинските патеки 
· Правилник за условите, начинот и постапката на класификацијата на планинските патеки според нивната намена  

· Правилник за условите, начинот и постапката на категоризација на планинските патеки според 
· Правилник за содржината на обуката, видовите на специјализација на водачите, трошоците за обука и за полагање на стручниот испит, содржината, изгледот и начинот на издавање лиценцата, составот и начинот на формирање на комисијата, како и начинот на спроведувањето на испитот за планински водич.
ЗАКОН ЗА ПЛАНИНСКИ ПАТЕКИ

I.ОПШТИ ОДРЕДБИ

Член 1
Предмет на уредување


Со овој закон се утврдуваат условите и начинот на уредување на планинските патеки, нивното одржување, класификација и категоризација, како и други прашања значајни за користење на планинските патеки.


За уредувањето, означувањето и одржувањето на планинските патеки, како и за нивното безбедно користење се применуваат прописи со кои се уредени области на: сообраќај, користење на шумите, планирање и уредување на просторот, изградба на објекти и заштита на животната средина и природата.

Член 2

Дефиниции 

Одредени изрази употребени во овој Закон го имаат следното значење:                             
1. Планинска патека е појас земја на ридест или планински простор кој може да се протега и низ територија на национални паркови и други категории на заштитени подрачја, a кој е првенствено наменета за движење на луѓето за туристички, рекреациони и спортски потреби. 

2. Трансверзала е посебна планинска патека поврзана во целина која има определени контролни точки на кои се поставени книги за запишување и печати. Трансверзала може да биди и меѓународна пешачка патека која минува преку територијата на Република Македонија во случај кога има контролни точки.                                                                                                                        
3. Домаќин  на планинската патека (во натамошниот текст: домакин) е планинарски или велосипедски спортски клуб кој е регистриран согласно Законот за спорт и е зачленет во Федерацијата  на планинарски спортови на Македонија (во натамошниот текст: ФПСМ), или во Велосипедска федерација на Македонија (во понатамошниот текст: ВФМ), како и друго правно или физичко лице оспособено за стручна работа за уредување, обележување, одржување, користење, водење корисници и чување на планинските патеки под услови утврдени со овој закон (во понатамошниот текст: други субјекти).                                                                                                                                                
4. Корисник на планинските патеки (во натамошниот текст: корисник) е физичко лице кое патеката ја користи за: пешачење, планинарење, трчање, планински велосипедизам и други активности согласно утврдената намена на планинската патека.                           
5. Инфраструктурата на планинската патека опфаќа: сигнализација, туристички информативни панели и табли, уредени видиковци, одморалишта, училници на отворено место, места за кампување, кутии со печат и книга за запишување, природни и вештачки заклони, премини на водени токови, уредени објекти за вода (чешми, бунари, извори итн.), заштитна опрема (сајли, скали и др.) и други прикладни елементи за користење.                                                
6. Одржување значи обезбедување потребни услови планинските патеки и трансверзалите да бидат проодни и уредени, како и тековно одржување на нивната инфраструктура.                                                                                                                       

II ПЛАНИНСКИ ПАТЕКИ
Член 3

Составни делови на планинските патеки

Составни делови на планинските патеки се:

· почеток на планинска патека (портал); 
· траса на планинска патека (итинерер);

· крајна точка на планинската патека (цел);

· инфраструктура на планинската патека.

Член 4

Мрежа на планински патеки

Планинските патеки се организираат во систем на:

· национална мрежа на планински патеки и
· локални мрежи на планински патеки.

Критериумите за определување на планинските патеки ги утврдува министерот кој раководи со органот надлежен за вршење на работите од областа на заштита на природата (во понатамошниот текст: министерот) врз основа на предлог на на Агенцијата за промоција  и поддршка на туризмот во Република Македонија (во натамошниот текст АППТРМ) во соработка со ФПСМ и другите субјекти.                                           .                                                                                 Националната мрежа на планински патеки претставува основа на мрежата на планинските патеки.

Член 5

Утврдување мрежа на планински патеки

Националната мрежа на планинските патеки и локалната мрежа на планински патеки ги утврдува Владата на Република Македонија на предлог од министерот.     


Предлогот на националната мрежа на планински патеки го подготвува АППТРМ со претходно мислење од ФПСМ, органот на државната управа надлежен за вршење на работите од областа на животна средина и заштита на природата, органот на државната управа надлежен за вршење на работите од областа на шумарството, националните паркови и други субјекти кои управуваат со заштитените подрачја и надлежните органи на локалната самоуправа преку чија територија минуваат планинските патеки, ВФМ, како и другите субјекти.     

Просторниот приказ на националната мрежа на планински патеки и на локалната мрежа на планински патеки АППТРМ го објавува во ,,Службен весник на Република Македонија “. 
Просторниот приказ од став 3 од овој член претставува карта со графички приказ на теренот во форма на скица или шема со основните контури на трасата, на релјефот и на топонимите.

Во просторниот приказ на планинските патеки се означуваат посебно планинските патеки кои претставуваат трансверзали.

Предлогот за локалната мрежа на планински патеки го подготвува градоначалникот на општината и Градот Скопје, со претходно мислење на органот на државната управа надлежен за вршење на работите од областа на заштита на природата (во понатамошниот текст: органот за заштита на природата), АППТРМ и ФОСМ националните паркови и други субјекти кои управуваат со заштитените подрачја во Република Македонија и од корисниците и сопствениците на шумите и пасиштата.
Предлогот од став 6 на овој член, заедно со сите мислења, се доставува до министерот заради доставување до Владата на Република Македонија. 
Просторниот приказ на локалната мрежа на планински патеки градоначалникот на општината и градот Скопје е должен да го објави во службеното гласило на општината и градот Скопје. 

Член 6

Регистар на планинските патеки

ФПСМ води единствен регистар на планинските патеки, врз основа на просторниот приказ на националната мрежа на планински патеки и просторниот приказ на локалната мрежа на планински патеки

Формата и содржината, како и начинот на  водење на овој регистрите од став 1 од овој член ги утврдува министерот врз основа на предлог доставен од АППТРМ.
Член 7

Уредување на планинските патеки

Уредувањето на планинските патеки, во смисла на овој закон, опфаќа одредување на нивната проодна траса, поставување на соодветна сигнализација што ја сочинуваат маркации, патокази и други ознаки наменети за ориентирање и информирање на корисниците,, уредување на газечката површина на патеката со посипување на патеките со природен материјал и нивно зацврстување, поставување соодветна заштитна опрема на опасни места, со цел нивно безбедно користење, како и поставување на друга соодветна опрема со цел обезбедување подобро користење на патеката (клупи за одмор, видикивци и сл.).

Националната мрежа на планински патеки ја уредува ФПСМ, согласно овој закон.

Уредувањето на локалната мрежа на планински патеки е во надлежност на градоначалникот на општината и градот Скопје, согласно овој закон.

За активности на уредување на патеките на територијата на националните паркови и другите категории на заштитени подрачја неопходна е согласност на националните паркови во Република Македонија и субјетите кои управуваат со заштитените подрачја, во согласност со воспоставениот режим на заштита (зонирање) на заштитените подрачја
Член 8

Означување на планинската патека

Планинска патека се означува со стандардизирана туристичка сигнализација, со маркација и со ознаки наменети за информирање и за ориентирање на корисниците, а може да биде опремена и со кутии со книги за запишување и печати, на одредени места со заштитна опрема: клупи, настрешници и друг инвентар.

Формата, димензијата и содржината на туристичката сигнализација на планинските патеки ги утврдува министерот на предлог на ФПСМ согласно меѓународните стандарди.

Член 9

Одржување на планинските патеки

Националната мрежа на планински патеки ја одржува ФПСМ, преку домаќините.

Локалните мрежи на планински патеки вон територијата на националните паркови и другите заштитени подрачја, ги одржуваат градоначалникот на општината и на градот Скопје преку избраниот домаќин.

Условите, начинот и постапката за избор на домаќин, како и висината и начинот на пресметување и плаќање на надоместокот за одржување на планинските патеки ги утврдува министерот на предлог на АППТРМ.

Член 10

ФПСМ со домаќинот на патеката склучува договор за одржување на планинските патеки од Националната  мрежа на планински патеки согласно законот.
Изборот на домаќин за одржување на планинските патеки во рамките на Националната мрежа на планински патеки на територијата на националните паркови се врши со претходна согласност на националните паркови во Република Македонија, а до колку се работи за друга категорија на заштитени подрачја, со субјектот кој е задолжен за управување со тоа подрачје, како со согласност на корисниците и сопствениците на шумите и пасиштата.
Градоначалникот на општината и на градот Скопје склучува договор со одбраниот домаќин за одржување на планинските патеки од локалната мрежа планински патеки.

Во случај кога ФПСМ и градоначалникот на општините и градот Скопје не склучиле договор за одржување на планинските патеки со одбраниот домаќин, одржувањето на Националната мрежа на планински патеки го врши ФПСМ, а одржувањето на локалните мрежи на планински патеки го врши градоначалникот на општината и на градот  Скопје. 
Министерот ги утврдува условите и стандардите за уредување и одржување на планинските патеки на предлог на АППТРМ, а по претходно мислење од ФПСМ, ВФМ и другите субјекти. 

Член 11

Домаќинот е обврзан да ја одржува планинската патека во договорениот период, на начин да не се менуваат релјефните карактеристики на подрачјето, да не се влошуваат водените, шумските и земјоделските особини на земјиштето и да не ја загрозува постојната состојба на околината, согласно овој закон.
Член 12

Надзор на уреденоста и одржувањето на планинските патеки во рамките на Националната и локалната мрежа на планински патеки врши АППТРМ во соработка со  органот за заштита на природата, органот надлежен за вршење на работите од областа на шумарството,  градоначалниците на општините и градот Скопје, националните паркови,  другите субјекти за управување со заштитени подрачја, како и корисниците и сопствениците на шумите и пасиштата.
На основа на акт донесен од органот за заштита на природата или органот надлежен за вршење на работите од областа на шумарството, ФПСМ е должна да покрене постапка за раскинување на договорот за одржување на планинските патеки кои се дел од националната мрежа со одбраниот домаќин и да изврши избор на нов домаќин.

На основа на акт донесен од органот за заштита на природата или органот надлежен за вршење на работите од областа на шумарството, градоначалникот на општината и на градот Скопје е должен да покрене постапка за раскинување на договорот за одржување на планинските патеки кои се дел од локалната мрежа со одбраниот домаќин и да изврши избор на нов домаќин.

Член 13

Класификација на планинските патеки според нивната намена

Планинските патеки се од јавен интерес и се користат исклучиво во согласност со утврдената намена.

Според намената планинските патеки можат да бидат: планинарски патеки,  велосипедски патеки, патеки за планински и рекреативен туризам, пешачки патеки во природа, трим патеки и патеки за посебни намени.                                                         

Планинарска патека е уредена патека во планина чие користење бара физичка спремност и обученост на корисниците, но не и користење на посебна помошна опрема што се користи за алпинизам.
Велосипедска патека е патека која е уредена и наменета за користење со употреба на велосипед. 

Патека за планински рекреативен туризам е патека која што примарно се користи за туристички цели и преставува дел од туристичките содржини на одредено подрачје. 
Пешачка патека во природа е патека за чие користење, според карактеристиките на теренот, не е потребна посебна физичка подготвеност и обученост на корисникот.

Патеки за посебна намена се: рекреативни, еколошки, едукативни, атлетски, спелеолошки и истражувачки.
Патеките на планинските патеки согласно нивната намена можат да се преклопуваат, односно да имаат исклучива или претежна намена, само во случај кога се уредени на начин да ги задоволуваат во целост стандардите за безбедност. 

Преклопување на велосипедска патека со друга планинска патека не е дозволено, освен во случај кога планинската патека е доволно широка да обезбедува безбедно разминување на пешаците и велосипедистите.

Во случај на преклопување на патеките уредувањето на истите ќе биде направено на начин што ќе ги исполнува највисоките стандарди согласно најстрогата намена на патеката, односно стандардите кои го обезбедуваат нависокиот безбедносен стандард за патеката. 

Член 14

Министерот на предлог на АППТРМ, а по претходно мислење на ФПСМ, ВФМ и другите субјекти, ја утврдува намената и претежната намена на планинските патеки од составот на Националната мрежа на планински патеки.

Намената и претежната намена на патеките од став 1 на овој член, а кои се наоѓаат на територијата на националните паркови, други заштитени подрачја и шуми и пасишта кои имаат сопственици или корисници, ја утврдува министерот, на предлог на АППТРМ, со претходно мислење на ФПСМ, националните паркови во Република Македонија, субјектите кои управуваат со другите заштитени подрачја и сопствениците или корисниците на шуми или пасишта.

Градоначалникот на општината и на градот Скопје ја утврдуваат намената и претежната намена на патеките кои ја сочинуваат локалната мрежа, со претходно мислење на ФПСМ.

Намената и претежната намена на планинските патеки кои ја сочинуваат локалната мрежа на планински патеки, а кои се наоѓаат на територијата на националните паркови, други заштитени подрачја и шуми и пасишта кои имаат сопственици или корисници, ја утврдуваат градоначалникот на општината и на градот Скопје по претходна мислење од националните паркови во Република Македонија Македонија, субјектите кои управуваат со другите заштитени подрачја и сопствениците или корисниците на шуми или пасишта, како и со претходно мислење на ФПСМ.
Утврдување на намената на планинските патеки се врши така што не треба да се  загрозува животната средина, биолошката разновидност (растителни и животински видови и самоникнати габи) пределската разновидност и безбедноста на корисниците.

Условите, начинот и постапката на класификацијата на планинските патеки според нивната намена  го утврдува министерот на предлог на АППТРМ, со претходно мислење на ФПСМ, ВФМ и другите субјекти.

Член 15

Категоризација на планинските патеки според тежината

Според тежината планинските патеки можат да бидат категоризирани како лесни, средно тешки и тешки, освен патеките за посебна намена кои според тежината секогаш се лесни.

Во информативниот материјал, во техничката документација за планинските патеки, во водичите и на туристичко – информативните табли и карти на кои се означени планинските патеки мора да биде означена и нивната категорија според тежината.
Категоризацијата на планинските патеки, во рамките на националната и локалните мрежи на планински патеки според тежината, ја врши ФПСМ.

Условите, начинот и постапката на категоризација на планинските патеки според тежината ја утврдува министерот на предлог АППТРМ, со претходно мислење на ФПСМ.

Член 16

Користење на планинските патеки

Корисниците, планинските патеки ги користат на сопствена одговорност.

Корисниците, планинските патеки ги користат така што не треба да го загрозуваат својот, или животот на другите, на каков било начин да го ограничуваат пристапот на планинските патеки, да ги оштетуваат, отстрануваат или уништуваат маркациите, таблите за насочување, информативните табли и другата опрема.

Корисниците, планинските патеки ги користат така што не ги оштетуваат флората природните живеалишта, растителните и животинските видови, самоникните габи, и  земјиштето преку кое минува планинската патека.

Член 17

Информативен материјал

Во информативниот материјал за планинските патеки и туристичките водичи и на туристичките информативни табли и карти на кои се означени планинските патеки, мора да е означено предупредување дека корисниците планинските патеки ги користат на сопствена одговорност.
Предупредување од став 1 од овој член мора да биде напишано на македонски јазик, на јазиците што се користат на подрачјето на општината и на градот Скопје и најмалку на два други јазици што се во службена употреба во Европската Унија.

Во информативниот материјал за планинските патеки, во планинските и туристички водичи и на туристичките информативни табли и карти, на кои се означени планинските патеки, мора да биде означена и нивна категорија според намената.

Член 18

Поставување препреки односно огради

На планинските патеки не е дозволено поставување препреки/огради.

По исклучок од став 1 на овој член, на планинските патеки можат да се поставуваат огради заради безбедност на корисниците, која мора да бидат изработени главно од природен материјал и да се вклопуваат во  околината
Ограда може да биде поставена по должината на планинската патека која мора да биде видливо обележена, а ако е поставена електрична ограда, ознаката мора да содржи и предупредување за опасност поради можен електричен удар.

Обележувањето на оградата е должен да го изврши домаќинот на планинската патека.

Член 19

Привремено и трајно затворање на планински патеки

Домаќинот е должен привремено, делумно или во целост да ја затвори планинската патека ако поради промена во природата таа станала опасна за корисниците, поради пожар или заштита од пожар, или оштетувањето на заштитната опрема е такво што планинската патека не може да се користи, или пак е потребно да се извршат поголеми работи за нејзино одржување.

Во случај на затворање на планинската патека од став 1 од овој член, забраната ќе трае се до отстранувањето на причините за нејзиното затворање.

Домаќинот е должен преку ФПСМ, а во исклучителни случаи непосредно, за привременото затворање на планинската патека да го извести АППТРМ, или надлежниот орган на локалната самоуправа и корисниците, со поставување знак за забрана за користење на планинската патека.

Доколку не е можно да се отстрани опасноста на планинската патека која е привремено затворена, домаќинот, преку ФПСМ, ќе го извести АППТРМ или градоначалникот на општината и на градот Скопје за потребата од трајно затворање на планинската патека.

Во случаи кога поради прекумерно или неправилно користење на планинската патека дојде до загрозување на природните живеалишта, растителните и животинските видови и самоникнатите габи на земјиштето преку кое минува планинската патека, домаќинот може таа патека привремено да ја затвори до добивање мислење од органот за заштита на природата за влијание на патеката врз биолошката разновидност, на основа на што ќе изврши санација на штетата или ќе предложи нејзино трајно затворање.
За трајното затворање на планинската патека од став 4 и 5 од овој член одлучува АППТРМ, односно градоначалникот на општината и на градот Скопје и предлага нејзино бришење од регистарот на планински патеки и од просторниот приказ. 

АППТРМ, односно градоначалникот на општината и на градот Скопје, е должна преку средствата за јавно информирање благовремено да ја извести јавноста за поставување на привремена забрана, или трајно затворање на планинската патека.
Бришењето на планинската патека која е трајно затворена се врши на ист начин како што е утврдена согласно член 5 од овој закон. 
Член 20

Известување

Домаќинот е должен, најмалку еднаш во шест месеци, да ја известува ФПСМ за состојбата на планинските патеки и за инфраструктурата за која е одговорен, за трошоците на извршената работа на поедини патеки, за процената за вкупниот број на корисници/посетители во тековната година и за други податоци значајни за одржување и означување на планинските патеки кои ги уредува и ги одржува.
ФПСМ е должна еднаш годишно да го известува АППТРМ за состојбата и за одржувањето на планинските патеки кои ги води во регистарот на планински патеки.
Врз основ ана известувањето од став 3 на овој член АППТРМ е должен да достави годишен извештај до органот за заштита на природата, кој го доставува до Владата на Република Македонија заради информирање. 
Член 21

Финансирање на уредување, означување и одржување и водење регистар на планински патеки

За уредување, одржување и означување на планинските патеки домаќинот има право на надомест на трошоците во согласност со договорот од член 10 од овој закон.

Со цел уредување и одржување на Националната мрежа на планински патеки и трансверзали и водење регистар на планински патеки ФПСМ е должна да подготви годишен план кој ќе содржи спецификација на работите и трошоците во врска со уредувањето, одржувањето, водењето регистар на планинските патеки и други активности утврдени со овој закон.

Планот од ставот 2 на овој член се доставува на мислење до АППТРМ поради давање согласност.

Уредувањето и одржувањето на Националната мрежа на планински патеки, водењето регистар и другите активности утврдени со овој закон ќе се финансираат од буџетот на Република Македонија, со донации и од други извори согласно законот.

Финансирањето на уредувањето и на одржувањето на локалната мрежа на планински патеки го обезбедува општината односно градот Скопје.

Член 22

Воспоставување на планинска патека 
За секоја планинска патека ФСПМ или субјектот на кој му е доверено уредувањето и ставањето во функција на патеката е должен да изработи елаборат за воспоставување на планинската патека. 

Секој има право да достави предлог за воспоставување на планинска патека. 

Предлогот за воспоставување на планинска патека се доставува до ФПСМ врз основа на изработен елаборат за воспоставување на планинска патека.

Елаборатот од став 2 на овој член особено содржи: 

· опис на патеката;

· географско простирање со должина на патеката;

· категоризација на патеката согласно намената и тежината;

· опис на природните живеалишта, растителните и животинските видови и самоникнатите габи на земјиштето преку кое минува планинската патека;
· преглед на туристичкиот интерес на пределот низ кој поминува патеката;

· трошоци за уредување на планинската патеки;

· мапа на планинарската патека со просторен приказ и

· други податоци што се значајни за планинската патека. 

Формата и содржината на елаборатот за воспоставување на планинска патека ги утврдува министерот на предлог на АППТРМ, а по претходно мислење на ФПСМ. 

По разгледувањето на елаборатот за воспоставување на планинска патека ФПСМ е должен со мислење да го одобри или одбие елаборатот и да го достави мислењето до АППТРМ кога патеката е дел од Националната мрежа за планински патеки односно до градоначалникот на општината и градоначалникот на градот Скопје кога патеката е дел од Локалната мрежа на планински патеки. 

Во случај кога ФПСМ со мислење го одбива елаборатот за воспоставување на планинска патека, незадоволната страна има право да поднесе жалба до министерот.

Мислењата од став 8 н а овој член се ФПСМ е должна да ги објави на својата веб страна. 
Член 23
Планински водич
Давањето услуга за водење поединци или организирани групи корисници на планинските патеки и со нив поврзани природни убавини и реткости врши планински водич со лиценца.
Планинскиот водич може да биде специјализиран за водење на планинска патека согласно намената на патеката од член 13 на овој закон.
Лиценцата од ставот 1 од овој член ја издава АППТРМ, врз основа на спроведена обука и положен стручен испит за планински водич. 

Стручниот испит од став 3 на овој член го спроведува комисија формирана од страна на министерот за секоја одделна специјализација на планински водич.
Членови на комисијата од став 4 на овој член се номинираат од страна на ФПС, ВФМ и другите субјекти согласно нивната специјалност на делување. 
Содржината на обуката, видовите на специјализација на водачите, трошоците за обука и за полагање на стручниот испит, содржината, изгледот и начинот на издавање лиценцата, составот и начинот на формирање на комисијата, како и начинот на спроведувањето на испитот, ги утврдува министерот на предлог на АППТРМ.

III НАДЗОР
Член 24
Надзор над спроведувањето на овој закон врши органот за заштита на природата преку државниот инспекторат за животна средина, согласно своите надлежности утврдени со закон.
Надзор над спроведувањето на овој закон во шумски и планински подрачја врши и органот на државната управа надлежен за вршење на работите од областа на шумарството преку државниот инспекторат за шумарство, согласно своите надлежности утврдени со закон.
Надзор над спроведувањето на овој закон врши градоначалникот на општината, општината во градот Скопје и градот Скопје преку овластените инспектори за животна средина и локалните комунални инспектори. 

Надзор на спроведување на овој закон во подрачјата на националните паркови и другите категории на заштитени подрачја врши чуварот во заштитеното подрачје. 
Член 25
Делокруг на надзор на инспекторите
Во вршењето на надзорот од својот делокруг државниот инспектор за природа, државниот инспектор за шумарство, овластениот инспектор за животна средина и локалниот комунален инспектор (во понатамошниот текст: инспектор), има право: 

1) да врши увид и контрола и да утврди дали планинарската патека се уредува и одржува согласно овој закон; 

2) да врши увид и контрола и да утврди дали планинарската патека се користи согласно овој закон;

3) да врши увид и контрола и да утврди дали планинарската патека е означена согласно овој закон;

При вршењето на инспекцискиот надзор, инспекторот со решение:

1) ќе го задолжи домаќинот да го отстрани недостатоците и ќе определи мерки и рок за нивна реализација;

2) ќе го задолжи ФПСМ да го отстрани недостатоците и ќе определи мерки и рок за нивна реализација;
Жалба против решението на  инспекторите од став 1 на овој член, може да се изјави во рок од осум дена од денот на приемот на решението до Државна комисија за одлучување во втор степен во областа на инспекцискиот надзор и прекршочната постапка, формирана согласно Законот за основање на Државна комисија за одлучување во втор степен во областа на инспекцискиот надзор и прекршочната постапка “ ( во понатамошниот текст:  Државна комисија).

Доколку субјектите од ставот 1 на овој член не постапат согласно со решението на инспекторите и не ги отстранат причините за настанатата состојба утврдени со решението, инспекторите ќе поднесе барање за поведување на прекршочна постапка пред надлежен орган.
За вршењето на работите од ставот 1 на овој член државниот инспектор за природа има право на преземање и на други мерки утврдени со Законот за животна средина и Законот за заштита на природата.
За вршењето на работите од ставот 1 на овој член државниот инспектор за шумарство има право на преземање и на други мерки утврдени со Законот за шумите и Законот за шумарска и ловна инспекција .

За вршењето на работите од ставот 1 на овој член овластениот инспектор за животна средина има право на преземање и на други мерки утврдени со Законот за животната средина.

За вршењето на работите од ставот 1 на овој член локалниот комунален инспектор има право на преземање и на други мерки утврдени со Законот за комунални дејности.

Член 26
Чувар во заштитеното подрачје

Во вршењето на надзорот од својот делокруг чуварот во заштитеното подрачје (во понатамошниот текст: чувар) и овластениот инспектор за животна средина и локалниот комунален инспектор, има право: 

1) да врши увид и контрола и да утврди дали планинарската патека се користи согласно овој закон; 

При вршењето на надзорот, чуварот и овластениот инспектор за животна средина и локалниот комунален инспектор со решение:

1) ќе го задолжи корисникот да ги отстрани недостатоците и ќе определи мерки и рок за нивна реализација;

2) ќе го острани корисникот од планинарската патека кога преставува закана за луѓето или за флората и фауната на националниот парк односно заштитеното подарчје. 

Жалба против решението на чуварот и овластениот инспектор за животна средина и локалниот комунален инспектор, може да се изјави во рок од осум дена од денот на приемот на решението до Државната комисијата.

Доколку корисникот од ставот 1 на овој член не постапи согласно со решението на чуварот и не ги отстранат причините за настанатата состојба утврдени со решението, чуварот ќе поднесе барање за поведување на прекршочна постапка пред надлежен орган.

Ако сторителот за прекршоците од овој член го признае делото што му се става на товар или ако чуварот односно овластениот инспектор за животна средина и локалниот комунален инспектор го утврди лично, чуварот односно овластениот инспектор за животна средина и локалниот комунален инспектор веднаш ќе издаде мандатен платен налог.
Се смета дека сторителот на прекршокот со потписот на приемот на платниот налог се согласува да ја плати глобата.

Сторителот е должен да ја плати глобата утврдена според овој член во рок од осум дена од приемот на платниот налог на сметката означенa во платниот налог. Сторителот кој ќе ја плати глобата во тој рок, ќе плати само половина од изречената глоба. Поуката за тоа право е дел од правната поука на платниот налог.

За вршењето на работите од ставот 1 на овој член чуварот има право на преземање и на други мерки утврдени со Законот за заштита на природата.

IV Прекршочни одредби

Член 27
Глоба во износ од 1.000 евра во денарска противвредност за прекршок ќе се казни домаќинот за прекршок ако:

1. не ја одржува планинската патека во договорениот период и на начин да не се менуваат релјефните карактеристики на подрачјето и да не се влошуваат водените, шумските, земјоделските особини на земјиштето и не ја загрозува постојната состојба на околината, согласно овој закон (член 11);

2. во информативниот материјал, во техничката документација за планинските патеки, во водичите и на туристичко – информативните табли и карти, на кои се означени планинските патеки, не ја означи категоријата на планинските патеки (член 15 став2);

3. во информативниот материјал за планинските патеки, во планинарските и во туристичките водичи и на туристичките информативни табли и карти, на кои се означени планинските патеки, не назначи предупредување дека корисниците ги користат планинските патеки на сопствена одговорност (член 17, став 1);
4. предупредувањето дека корисниците планинските патеки ги користат на сопствена одговорност не го напишат на македонски јазик и јазиците што се користат на подрачјето на општината и на градот Скопје и најмалку на два други јазици во службена употреба во Европската унија (член 17, став 2);

5. во информативниот материјал за планинските патеки, во планинарските и туристичките водичи, на туристичките информативни табли и карти, на кои се означени планинските патеки, не ја означи нивната категорија (член 17, став 3);

6. на планинските патеки постави препреки или огради спротивно на член 18 одо овој закон;

7. постави огради кои не се видливо означени, а во случај на поставување електрична ограда, предупредувањето не содржи и информација за опасност поради можен електричен удар (член 18, став 3);

8. како домаќин на патеката на одредено време, делумно или во целост, не ја затвори планинската патека ако станува опасна за корисниците поради промена во природата или оштетување на заштитната опрема така што истата не може да се користи или е потребно да се извршат поголеми поправки при одржувањето (член 19, став 1);

9. ако домаќинот на патеката, преку ФПСМ, а во исклучителни случаи директно, за привременото затворање на патеката не го извести надлежниот орган и корисниците на патеката, со поставување забрана за користење на патеката (член 19, став 3);

10. како домаќин на патеката, најмалку еднаш во шест месеци, не го извести ФПСМ за состојбата на планинската патека и за инфраструктурата за која е одговорен, како и за трошоците на работата на поедини патеки и не достави уредна проценка на целокупниот број на корисници/посетители во тековната година, како и други значајни податоци за одржување и означување на планинските патеки во негова надлежност (член 20, став 1);

11. еднаш годишно не ја извести АППТРМ за состојбата и одржувањето на планинските патеки и други податоци од Регистарот (член 20, став 2);

12. користи планинска патека  за која не е изработен елаборат за воспоставување на планинска патека (член 22). 
За прекршок од став 1 од овој член со глоба во износ од 400 во денарска противвредност за прекршок ќе се казни и одговорното лице на правното лице.
Член 28
Глоба во износ од 300 евра во денарска противвредност за прекршок ќе се казни физичко лице кое:

1. ја користи планинската патека спротивно на дефинираната намена (член 13, став 1);

2. ја користи планинската патека така што го загрозува својот и животот на друг, на кој било начин го ограничува пристапот до планинската патека, ги отстранува или ги уништува маркациите, таблите за усмерување, кутиите и опремата (член 16, став 2);

3. ја користи планинската патека на начин што низ земјиштето преку кое оди, или на фауната и на флората покрај него прави штета (член 16, став 3);

4. на планинските патеки поставува препреки или огради (член 18 став 1);

5. дава услуги на планински водич без да поседува лиценца (член 23). 

Член 29
Постапка за порамнување 

За прекршоците утврдени во членот 27 од овој закон, инспекторите се должни на сторителот на прекршокот да му предложат постапка за порамнување пред да поднесат барање за поведување на прекршочна постапка.

Во случаите во кои е постигната согласност за порамнувањето, глобата на сторителот може да биде намалена најмногу за една половина од максимум пропишаната глоба за прекршокот.

Постапките за порамнување се води согласно со одредбите од Законот за животната средина.

Член 30
Водење на прекршочната постапка

За прекршоците утврдени во членовите 27 и 28 од овој закон прекршочна постапка води и прекршочна санкција изрекува Комисијата за одлучување по прекршоци во областа на животната средина при Министерството за животна средина и просторно планирање (во натамошниот текст: Прекршочната комисија).

2 Постапката пред Прекршочната комисија се води согласно со одредбите на Законот за животната средина.

V. ПРЕОДНИ И ЗАВРШНИ ОДРЕДБИ

Елаборати за воспоставување на планинска патека 

Член 31
ФПСМ е должна во рок од две години од денот на влегувањето во сила на овој закон да изработи елаборати за воспоставување на планинска патека  за сите планински патеки кои постојат и се користат во Република Македонија до денот на влегувањето во сила на овој закон. 
Подзаконски акти

                                                           Член 32
Подзаконските прописи утврдени во овој закон ќе се донесат во рок од шест месеци од денот на влегување во сила на овој закон.

Влегување во сила

Член 33
Овој закон влегува во сила осмиот ден од неговото објавување во ,,Службен весник на Република Македонија”.
ОБРАЗЛОЖЕНИЕ НА ПРЕДЛОГ НА ЗАКОНОТ ЗА ПЛАНИНСКИ ПАТЕКИ
I.  ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ 
Со Предлог Законот за планински патеки се воспоставува правна рамка за користење, одржување и категоризација на планинските патеки во Република Македонија. Имено, законот го регулира одредувањето на планинските патеки, нивно означување со маркици и табли за усмерување – патокази, поставување соодветна заштитна опрема на опасни места и одржување на планианските патеки со цел нивно безбедно користење.
Во Главата  I на овој закон се содржани дефинициите на изразите што се употребуваат во законот, како и предметот на уредување во законот. 

Во Главата II се определуваат составните делови на планарските патеки при што се предвидуваат четири делови кои се во согласност со меѓународно прифатените стандарди. 
Планинските патеки ќе бидат организирани во Мрежа на планински патеки и тоа Национални мрежи на планински патеки и Локални мрежи на планински патеки, кои ќе бидат утврдени согласно критериуми за определување на планинските патеки пропишани од министерот кој раководи со органот надлежен за вршење на работите од областа на заштита на природата. Националната мрежа на планински патеки ја утврдува Владата на Република Македонија на предлог на АППТРМ и се прикажува преку Просторен приказ кој се објавува во Службен весник на Република Македонија. Локалната мрежа ја утврдува градоначалникот на општината и на градот Скопје и се објавува во службеното гласило на општината односно на градот Скопје. 

Регистарот на планинските патеки ќе го води Федерацијата на планинарски спортови на Македонија (ФПСМ). 

Уредувањето на планинските патеки е утврдено во членот 7 од овој закон, при што под уредување се опфаќа одредување на нивната проодна траса, нивно означување со маркици и табли за усмерување – патокази, посипување на патеките со природен материјал и нивно зацврстување, поставување соодветна заштитна опрема на опасни места, со цел нивно безбедно користење. Одговорноста за уредедувањето за националната мрежа на планински патеки е на ФПСМ, а за локалната на градоначалникот на општината и на градот Скопје. 

Секоја планинарска патека треба да биде означена (член 8) согласно приписот кој ќе го донесе министерот за заштита на природата, врз основа на предлог на ФПСМ. 

Одржувањето на планинските патеки ќе се врши преку домаќин, кој за користењето на планинарската патека ќе се склучи договор со ФПСМ за планинските патеки кои припаѓаат на националната мрежа, односно со градоначалникот за локалните планински патеки. Начинот на избор на домаќин ќе биде уреден со посебен пропис.  

Надзорот на уреденоста и и одржувањето на планинските патеки во рамките на Националната и локалната мрежа на планински патеки врши АППТРМ во соработка со  органот за заштита на природата, органот надлежен за вршење на работите од областа на шумарството,  градоначалниците на општините и градот Скопје, националните паркови и другите субјекти за управување со заштитени подрачја.
Планинските патеки се од јавен интерес и се користат исклучиво во согласност со утврдената намената кои можат да бидат: планинарски патеки, пешачки патеки во природа, трим патеки и патеки за посебни намени (член 14).  Според тежината планинските патеки се категоризираат како лесни, средно тешки и тешки (член 16). 
Користењето на планинските патеки е одговорност на корисникот, кој треба да ја користи патеката на начин што не треба да го загрозуваат својот, или животот на другите, на каков било начин да го ограничуваат пристапот на планинските патеки, да ги оштетуваат, отстрануваат или уништуваат маркациите, таблите за усмерување, информативните табли и другата опрема (член 16). Воедно, во промотивните материјали за користење на планинските патеки секогаш треба да ги означат како и да ја наведат нивната тежина. 

На планинските патеки не смеат да се поставуваат препреки, освен огради по должината на патеката кои ќе служат заради безбедност на корисниците и кои ќе бидат изработени од природен материјал кој се вклопува во околината (член 18). 

Поради опасност за корисниците планинските патеки можат да се затворат целосно или делумно, што е обврска за следење на домаќинот. 

Со цел редовно следење на состојбите со планинските патеки, домаќинот е должен на секои шест месеци да ја известува ФПСМ за нивната состојба, а ФПСМ пак ја известува АППТРМ (член20).   

За уредување, одржување и означување на планинските патеки домаќинот има право на надомест на трошоците што ќе биде уредено со договорот за користење на планинските патеки.  Со цел уредување и одржување на Националната мрежа на планински патеки и трансверзали и водење регистар на планински патеки ФПСМ е должна да подготви годишен план кој ќе содржи спецификација на работите и трошоците во врска со уредувањето, одржувањето, водењето регистар на планинските патеки и други активности утврдени со овој закон. Финансирањето на уредувањето и на одржувањето на локалната мрежа на планински патеки го обезбедува општината односно градот Скопје (член 21).
Со членот 22 се уредува начинот на воспоставувањето на планинска патека, при што планинска патека може да се воспостави со изработка на елаборат за воспоставување на планинска патека. Воедно, ФПСМ е должна во рок од две години да изработи елаборати за воспоставување на планинска патека за сите планински патеки кои постоеле до влегувањето во сила на овој закон согласно (член 31). 
Со членот 23 се уредува давањето на услугата за водење поединци или организирани групи корисници на планинските патеки и со нив поврзани природни убавини и реткости што ќе го врши планински водич со лиценца, која се одобива врз основа на полагање на стручен испит. Планински водич може да се јави согласно специјализацијата како водич за планинарски патеки, за велосипедски патеки за патека за рекреативен и планински туризам и слично, кои ќе бидат определени со посебен пропис. Комисите за полагање на стручниот испит ќе бидат формирани од членовите на ФПСМ, ВФМ и другите субјекти, како здруженија и слично кои се занимаваат со соодветната специјална дејност поврзана со планинските патеки. 
Во глава III e уреден Надзорот над спроведувањето на овој закон кој ќе го вршат државните инспектори за животна средина, државните инспектор за шумарство, овластените инспектори за животна средина на општините и градот Скопје и локалните комунални инспектори. 
Одредбите потребни за примена на овој закон односно санкционирањето заради неисполнување на обврските од страна на правните и физичките лица кои имаат обврски согласно овој закон се содржани во одредбите на главата IV.- Прекршочни одредби. 


Подзаконските акти кои произлегуваат од овој закон ќе се донесат во рок од шест месеци, а истиот ќе влезе во сила од осмиот ден од неговото објавување во ,,Службен весник на Република Македонија”.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените решенија во законот се меѓусебно поврзани и како такви применливи во пракса.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Како основна цел која ке се постигне  со Законот за планински патеки е регулирање на режимот на користење и одржување на планинските патеки што ке придонесе на побезбедно користење на патеките а истотака и одржливо користење на природните ресурси.

